Nafarroako Parlamentuko Mahaiak, 2012ko otsailaren 13an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Manu Ayerdi Olaizola jaunak aurkeztutako galdera, 2011ko aurrekontuen itxierari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Ekonomia eta Ogasun Batzordean izapidetzea.

Iruñean, 2012ko otsailaren 13an

Lehendakaria: Alberto Catalán Higueras

GALDERAREN TESTUA

Nafarroa Bai parlamentu-taldeari atxikitako foru parlamentari Manu Ayerdi Olaizolak, Legebiltzarreko Erregelamenduan ezarritakoaren babesean, ondoko galdera aurkeztu dio Nafarroako Gobernuko Ekonomia eta Ogasuneko kontseilari Álvaro Miranda jaunari, Batzordean ahoz erantzun dezan.

Nafarroako Gobernuak, 2011ko irailaren 7an hartutako erabaki bidez, diru-sarreren gaineko aurreikuspenen jaitsieraren eta defizitaren helburua ez betetzeko arriskuaren aurrean, gastua murriztea erabaki zuen, helburua betetzea ziurtatzeko, ondoko baldintzei jarraikiz:

– Ekitaldiko diru-bilketa fiskalaren aurreikuspena 3.121,3 milioi eurokoa da, hasierako aurrekontuko 3.258,7 milioiko aurreikuspena berrikusi ostean.

– 2010eko ekitaldi-ixtean erabilitako kontabilitate-irizpideak mantentzea 2011n; besteak beste, eta bereziki, Pirinioetako Autobiaren kontabilitzazioari buruzkoa.

– 3.691,4 milioi euroko diru-sarrera ez-finantzario berrikusiak, eta, azkenean, 3.809,4 milioi euroko gastu ez-finantzarioko muga.

– 294,26 milioi euroko murrizketa aurrekontu-gastuan, hiru bloketan zatitua: 190,60 milioi gutxiago departamentuei esleitutako gastuan, 41,90 milioiko ez-betetze arrunteko aurreikuspena eta esleitu gabeko 61,76 milioiko kontusail bat.

– Nafarroako Gobernuak iragarri duen 2011ko ekitaldi-ixteak ondokoa iradokitzen du:

– 3.103,3 milioi euroko diru-bilketa, irailean aurreikusitako 3.121,3 milioi euroren aldean; hau da, 20 milioi gutxiago.

– 282,3 milioi gutxiagoko gastua, irailean aurreikusitako 294,26 milioiko murrizketaren aldean; hau da, 10 milioi gutxiagoko murrizketa.

– Bi gorabehera horiek esplikatuko lukete defizitaren helburuaren betetzean gertatzen den 30 milioiko deskoadratzea.

Halere, aurkeztu den 2011ko ekitaldi-ixtean, eta Pirinioetako Autobia kontabilitate nazionaleko irizpideekin sartuz gero –hartara, konparazioa behar bezala egin ahalko da–, defizita BPGaren % 1,73koa izanen litzateke (330 milioi euro inguru); hau da, % 1,3ko defizitaren helburua baino 80 milioi euro inguru gehiago.

Horra galdera: Departamentuz departamentu aurkeztutako diru-bilketak eta gastuek 30 milioiko deskoadratzea baino ez badute azaltzen, nola azaltzen da 80 milioiko deskoadratze hori?

